
A.nr.1480/2019

GJYKATA THEMELORE NË PRISHTINË-Departamenti për Çështje Administrative, me gjyqtarin Rexhep Gashi në konfliktin administrativ të paditësit B. (Sh.) S. nga fshati Ll..., Komuna e Podujevës kundër të paditurës Ministria e Financave, Punës dhe Transfereve-Departamenti për Familjet e Dëshmorëve, Invalidëve të Luftës dhe Viktimave Civile me seli në Prishtinë, të cilën sipas ligjit e përfaqëson Ministria e Drejtësisë-Avokatura Shtetërore, duke vendosur lidhur me padinë e paditësit për anulimin e vendimit nr.01-01/8389 i datës 06.05.2019, për shkak të mos njohjes së pensionit të skemës invalid i luftës, pas mbajtjes të seancës të shqyrtimit kryesor-publik, në prani të paditësit dhe në mungesë të përfaqësueses ligjore të paditurës-Ministrisë së Drejtësisë-Avokaturës Shtetërore, me datë 16.05.2024, mori këtë:


A K T G J Y K I M

I. APROVOHET E BAZUAR kërkesëpadia e paditësit  B. (Sh.) S. nga fshati Ll..., Komuna e Podujevës.

II. ANULOHET vendimi me nr. të lëndës 01-01/8389 i datës 06.05.2019, i Ministrisë së Punës dhe Mirëqenies Sociale- Departamenti për Familjet e Dëshmorëve, Invalidëve të Luftës dhe Viktimave Civile dhe paditësit B. (Sh.) S. nga fshati Ll..., Komuna e Podujevës, i njihet e drejta në pension nga skema Invalid i Luftës së UÇK-së i grupit të VII i invalidëve me 20-30% të dëmtimit trupor, nga data e parashtrimit të kërkesës tek e paditura 12.01.2018, e deri në ekzistimin e kushteve ligjore për njohjen e këtij pensioni.

III. DETYROHET e paditura Ministria e Financave, Punës dhe Transfereve- Departamenti për Familjet e Dëshmorëve, Invalidëve të Luftës dhe Viktimave Civile me seli në Prishtinë, që paditësit B. (Sh.) S. nga fshati Ll..., Komuna e Podujevës, t’ia kompensoj në mënyrë retroaktive shumën me nga 180€ në muaj nga data 12.01.2018 e deri me datë 31.12.2018, kurse nga data 01.01.2019, e deri në ditën e nxjerrjes së këtij aktgjykimit t’ia paguaj shumën mujore prej 225€, në emër të pensionit të skemës Invalid i Luftës së UÇK-së, si dhe për të ardhmen t’ia paguaj paditësit shumën e aplikuar për këtë lloj pensioni, për çdo muaj deri në ekzistimin e kushteve ligjore.

IV. Ky aktgjykim e zëvendëson vendimin me nr. të lëndës 01-01/8389 të datës 06.05.2019 të Ministrisë së Punës dhe Mirëqenies Sociale-Departamenti për Familjet e Dëshmorëve, Invalidëve të Luftës dhe Viktimave Civile.
 
V. Secila palë i bart shpenzimet e veta procedurale.


A r s y e t i m

Me vendimin e kontestuar me nr. të lëndës 01-01/8389 i datës 06.05.2019, Ministria e Punës dhe Mirëqenies Sociale-Departamenti për Familjet për Familjet e Dëshmorëve, Invalidëve të Luftës dhe Viktimave Civile, ka refuzuar si të pabazuar ankesën e paditësit, të parashtruar ndaj vendimit të organit të shkallës së parë nr.01-01/8389 të datës 13.11.2018, përmes të cilit paditësit i është refuzuar si e pa bazuar kërkesa për njohjen e të drejtës në pension të skemës Invalid i Luftës.

Paditësi i pa kënaqur me vendimin e kontestuar, me padinë e paraqitur në gjykatë me datë 24.06.2019, ka iniciuar konfliktin administrativ kundër të paditurës Ministria e Punës dhe Mirëqenies Sociale-Departamenti për Familjet për Familjet e Dëshmorëve, Invalidëve të Luftës dhe Viktimave Civile, siç kuptohet nga padia, për shkak se nuk janë aplikuar fare ose nuk janë aplikuar drejt dispozitat ligjore, dhe për shkak se, nuk është vërtetuar drejt gjendja faktike, me të cilën ka kërkuar që të anulohet vendimi me nr. të lëndës 01-01/8389 i datës 06.05.2019 i nxjerr nga e paditura, dhe paditësit ti bëhet njohja e të drejtës në pension të skemës Invalid i Luftës, si dhe të detyrohet e paditura që paditësit në mënyrë retroaktive t’ia kompensoj pagat për pension Invalid i Luftës, deri në pagesën definitive.
Tutje paditësi në padi ka deklaruar se e paditura MPMS-ja, si organ i shkallës së dytë, me datë 06.05.2019, ka marr vendim, me të cilin ka refuzuar ankesën time, me arsyetimin se kinse nuk është e arsyeshme dhe njëjta është refuzuar në bazë të nenit 5, par.1.2.1, si dhe nenit 9 dhe 10 të Ligjit nr.04/L-054 për Statusin dhe të Drejtat e Dëshmorëve, Invalidëve, Veteranëve, Pjesëtarëve të UÇK-së, Viktimave Civile dhe Familjeve të tyre. Ka cekur se e paditura me vendimin e saj të kundërligjshëm, të pa bazuar dhe të pa drejtë më ka refuzuar njohjen e të drejtës për pension të skemës Invalid i  Luftës, me ç’rast mua dhe familjes sime na është bërë e pa drejtë, sepse unë kam qenë pjesëtar i UÇK-së dhe jam plagosur nga copat e granatës të forcave serbe gjatë luftës së fundit në Kosovës, me datën 20.05.1999 në fshatin Koliq, Komuna Prishtinë, ku kam pësuar lëndime të rënda trupore në këmbën e majtë dhe në shtyllën kurrizore, e këtë e dëshmojnë raportet mjekësore bashkangjitur padisë, si dhe raportet tjera të bashkangjitura shkresave të lëndës.
Në seancën e shqyrtimit kryesor dhe në fjalën përfundimtare paditësi ka deklaruar mbetem në tërësi pran padisë dhe kërkesëpadisë së parashtruar pranë kësaj gjykate. Ka cekur se gjykatën e njoftoj që e kemi pranuar ekspertizën mjekësore të eksperteve mjekësor të datës 25.03.2024 dhe pajtohem me mendimin dhe konstatimin profesional të dhënë nga ana e eksperteve mjekësor. Ka theksuar se bazuar në ekspertizën mjekësore nga ku është konstatuar shkalla ime e invaliditetit 22.40%, gjykatës i propozoj që të aprovohet padia dhe kërkesëpadia e paditësit si e bazuar, të anulohet vendimi i kontestuar i të paditurës MPMS- DFDILVC i dt.06.05.2018 dhe paditësit ti njihet e drejta në pension nga skema invalid i luftës së UÇK-së i grupit të VII i invalidëve me 20-30% të dëmtimit trupor, nga data e parashtrimit të kërkesës tek e paditura 12.01.2018 e deri në ekzistimin e kushteve ligjore për njohjen e këtij pensioni, si dhe të detyrohet e paditura MFPT-DFDILVC që paditësit t’ia kompensoj në mënyrë retroaktive shumën me nga 180€, në muaj nga data 12.01.2018 e deri me date 31.12.2018, kurse nga data 01.01.2019 e deri në ditën e nxjerrjes së këtij aktgjykimi t’ia paguaj shumen mujore prej 225€, në emër të pensionit të Skemës Invalid i Luftës së UÇK-së, si dhe për të ardhmen t’ia paguaj shumën e aplikuar për këtë lloj pensioni, për çdo muaj deri ne ekzistimin e kushteve ligjore.

E paditura Ministria e Punës dhe e Mirëqenies Sociale, përmes përfaqësues ligjore-Ministrisë së Drejtësisë Avokaturës Shtetërore, në përgjigjen në padi të datës 09.11.2021, ka deklaruar se e kundërshton në tërësi padinë e paditësit si të pabazuar. Ka theksuar se paditësi ka parashtruar kërkesë për njohjen e të drejtës në pension të skemës invalid i luftës. Bazuar në nenin 5 par.1.2.1 dhe nenit 9 par.1 pika 1.1, si dhe nenit 10 par.1.2 dhe nenit 4, ku parashihet njohja e së drejtës në pension invalidor të Invalidëve Civil të Luftës dhe atyre të UÇK-së, duke iu referuar kritereve përkatëse, e meqenëse kriteret e parapara me ligjin në fjalë, dispozitave të lartpërmendura nuk janë përmbushur në tërësi, pala nuk ka mundur të realizoj kërkesën për të drejtën e pretenduar të datës 12.01.2018 dhe as pas ushtrimit të ankesës në afatin e paraparë ligjor me datë 14.12.2018. Ka vijuar se paditura bazuar në legjislacionin në fuqi, ka ftuar paditësin në procedurë të rregullt administrative me datë 10.10.2018 për t’iu nënshtruar ekzaminimit mjekësor në përputhshmëri me UA nr.08/2012 të datës 03.07.2012 të DFDIL. Pas kësaj paneli mjekësor i përhershëm nga specialistët e lëmisë përkatëse, kirurgjisë, ortopedisë dhe psikiatrisë të certifikuar nga ana e MPMS-së, në bashkëpunim me MSH në ofrimin e ndihmës profesionale mjekësore për caktimin e shkallës së invalidtetit të invalidëve civil atyre të luftës dhe pas ekzaminimit direkt të palës dhe shkresave të lëndës, ka konstatuar se personi, tani këtu paditësi, ka shkallë të invaliditetit të luftës prej 5%. 
Me parashtresën e datë 10.05.2024, përfaqësuesja ligjore e të paditurës, ka deklaruar se mbetemi në tërësi pranë kundërshtimeve të dhëna në përgjigjen në padi. Andaj i ka propozuar gjykatës që të merr aktgjykim me të cilin refuzohet në tërësi si e pa bazuar kërkesëpadia e paditësit dhe të mbetet në fuqi vendimi kontestues si i ligjshëm.
 
Gjykata në seancën e shqyrtimit kryesor të datës 16.05.2024, ka shqyrtuar këtë konflikt administrativ komform nenit 41 të LKA-së, në mungesë të përfaqësues ligjore të paditurës-Ministrisë së Drejtësisë Avokaturës Shtetërore, për arsye se, e njëjta përmes emailit elektronik- parashtresës të datës 10.05.2024 të pranuar në gjykatë, e ka dhënë pëlqimin që seanca të mbahet në mungesë të saj.   

Me qëllim të vërtetimit të drejtë dhe të plotë të gjendjes faktike, gjykata në procedurën e provave të shqyrtimit kryesor-publik të datës 16.05.2024, sipas propozimit të palëve ndërgjyqëse ka administruar provat relevante dhe atë: Vendimin e MPMS-DP të dt.06.05.2019 për paditësin, Certifikatën e Statusit Veteran-Invalid i luftës së UÇK-së me nr. prot.I/5444 të dt.06.04.2016, Raportet mjekësorë për paditësin të cilat gjenden në shkresat e lëndës, Ankesën e paditësit të ushtruar tek e paditura të datës 14.12.2018, Formularin për aplikim në skemën e pensioneve dhe benificioneve të paditësit të dt.12.01.2018, Vendimin e MPMS të dt.13.11.2018, Formularin për  Invalidët e Luftës së UÇK-së me nr.01-01/8389 të dt.10.10.2018 dhe dt.25.04.2019 dhe Ekspertizën mjekësore të datës 25.03.2024.

Gjykata në pajtim me dispozitat ligjore të nenit 44 të LKA-së, ka shqyrtuar ligjshmërinë e vendimit kontestues, në drejtim të thënieve në padi, thënieve në përgjigje në padi, deklarimeve në seancë dhe pas shqyrtimit të shkresave të lëndës në këtë konflikt administrativ, konstatoi se kërkesëpadia e paditësit është e bazuar, për këto arsye:

Gjykata fillimisht konstaton se në këtë konflikt administrativ padia është ushtruar ndaj të paditurës Ministria e Punës dhe e Mirëqenies Sociale-Departamenti i Pensioneve, për shkak se e njëjta e kishte nxjerr vendimin e shkallës së parë me nr. 01-01/8389 të datës 13.11.2018 dhe atë të shkallës së dytë nr. lendes 01-01/8389 i datës 06.05.2019, mirëpo në seancën e shqyrtimit kryesor, paditësi ka bërë ndryshimin e padisë në kuptimin subjektiv. Gjykata me aktvendim të marr në seancë konform dispozitave të nenit 258 të LPK-së, dispozita këto të zbatueshme në procedurën e konfliktit administrativ sipas nenit 63 të LKA-së, ka lejuar ndryshimin e padisë në kuptimin subjektiv, për arsye se, me votimin e Qeverisë së Republikës së Kosovës me datë 22.03.2021 nga ana e Kuvendit të Kosovës Ministria e Punës dhe e Mirëqenies Sociale është shkrirë në Ministrinë e Financave, Punës dhe Transfereve dhe të gjitha përgjegjësitë sa i përket kategorive sociale dhe pensioneve kanë kaluar në kompetencë të kësaj ministrie. 

Nga vendimi i kontestuar me nr. lendes 01-01/8389 i datës 06.05.2019 i Ministrisë së Punës dhe Mirëqenies Sociale-Departamenti për Familjet për Familjet e Dëshmorëve, Invalidëve të Luftës dhe Viktimave Civile, gjykata e ka konstatuar faktin se përmes këtij vendimi paditësit i është refuzuar si e pa bazuar ankesa e ushtruar kundër vendimit të datës 13.11.2018 të organit të shkallës së parë të Ministrisë së Punës dhe Mirëqenies Sociale-Departamenti për Familjet për Familjet e Dëshmorëve, Invalidëve të Luftës dhe Viktimave Civile, me të cilin paditësi i është refuzuar si e pa bazuar kërkesa me nr. të dosjes 01-01-8389 e datës 12.01.2018 për njohjen e të drejtës në pension nga skema Invalid i Luftës. E paditura në arsyetim të vendimit të kontestuar ka theksuar se pas shqyrtimit të ankesës, si dhe shkresave në lëndë u vërtetua se ankesa nuk është e arsyeshme, dhe e njëjta është refuzuar, sepse është vepruar në bazë të nenit 5 paragrafi 1.2.1 si dhe nenit 9 dhe 10 të Ligjit nr.04/L-054 për Statusin dhe të Drejtat e Dëshmorëve, Veteranëve dhe Pjesëtarëve të UÇK-së dhe Familjeve Civile të Luftë. Si arsye e refuzimi është dhënë konfirmimi i shkallës së invaliditetit prej 5.00%.

Nga certifikata me nr. protokolli i/5444 e datës 04.06.2016 e lëshuar nga Komisioni Qeveritar për Njohjen dhe Verifikimin e Statusit të Dëshmorit të Kombit, Invalidit, Veteranit, Pjesëtarit apo të Internuarit të UÇK-së, gjykata e ka konstatuar faktin se ky komision paditësit i ka njohur statusin Veteran-Invalid i Luftës së Ushtrisë Çlirimtare të Kosovës.

Nga Formulari për Invalidët e Luftës së UÇK-së me nr. të lëndës 01-01/8389, gjykata gjeti se Komisioni Mjekësor i të paditurës, paditësit i ka vlerësuar invaliditetin me datë 10.10.2018, në shkallës prej 5%, ashtu siç i ka vlerësuar edhe gjatë procedurë ankimore me datë 25.04.2019.

Me qëllim të vërtetimit të drejt dhe të plotë të gjendjes faktike në këtë konflikt administrativ, përkatësisht për të përcaktuar shkallën e invaliditetit të paditësit, gjykata në seancën gjyqësore të datës 18.01.2022, si dhe me aktvendimin e dt.18.01.2022, ka caktuar nxjerrjen e provës me ekspertizë mjekësore, duke e caktuar që këtë ekspertizë ta bëjë Qendra Klinike Universitare në Prishtinë, ku të njëjtën e ka detyruar që të caktoj një komision mjekësor prej tre mjekëve specialist të lëmisë përkatëse, të cilët do të kishin për detyrë që ta ekzaminojnë paditësin dhe ti analizojnë shkresat e lëndës dhe pas kësaj të nxjerrin mendimin dhe konstatimin profesionale sipas detyrave të caktuara nga gjykata. Meqenëse QKUK nuk e kishte kryer ekspertizën mjekësore sipas vendimit të gjykatës as pas kalimit të një kohe të gjatë, gjykata me aktvendimin e datës 05.03.2024, ka revokuar pika I dhe II të aktvendimit të gjykatës të datës 18.01.2022, vetëm sa i përket pjesës ku është obliguar QKUK që të caktoj një komision mjekësor në përbërje prej 3 mjekëve, ashtu që në pikë II të këtij vendimi ka caktuar ekspertët mjekësor Dr.F. M.-Ortoped, Dr.Rr. M.-Kirurg i Përgjithshëm dhe Dr.V. S.-Psikiatër. Mjekët specialist të caktuar nga gjykata në ekspertizën mjekësore të datës 25.03.2024, pas analizimit të dokumentacionit mjekësor i cili gjendet në shkresat e lëndës dhe ekzaminimin e drejtpërdrejt të paditësit kanë dhënë mendimin dhe konstatimin profesional sipas të cilit paditësi gjate luftës së fundit ne Kosovë ka marr  këto lëndime trupore: Plagë nga amë eksplosive në regjionin  dorsal të shputës së këmbës së majtë. Plagë me armë eksplozivë në regjionin lumbosakral të shpinës. Pasojat e mbetura nga lëndimet gjatë luftës. Tringëllima në të dy veshët (ushtimë në vesh) pasojë e granatimeve gjatë luftës. Vrraja të mbetura nga plaga me arme eksplozive dhe intervenimi kirurgjik e realizuar në regjionin dorsal të shputës së majtë. PTSD.  Ekspertët kanë theksuar se sa i përket problemeve tjera shëndetësorë të referuara në anamnezë, ekzaminimit të drejtpërdrejtë dhe diagnozat e përshkruara në raportet mjekësore specialistike që gjenden në shkresat e lëndës nuk mund të bëhet lidhja kauzale me lëndimet e luftës. Kanë vijuar se shkalla e invaliditetit është përcaktuar duke u bazuar në Tabelën e miratuar nga Ministria e Shëndetësisë dhe Bankës Qendrore të Republikës së Kosovës në 2016, Llogaritja e shkalles së invaliditetit është e bazuar në formulën e Balthazarit dhe atë: Bazuar në kriterin e parë të plotësuar për PTSD shkalla e invaliditetit është 20% ( njëzetpërqind ) - shkalla e invaliditetit e përcaktuar nga psikiatri. Kapitulli II – Shqisat pika 2 – veshi, fyti dhe hunda, pika 2.1- mprehtësia e dëgjimit, pika 2.1.7 – tinitus aurium (ushëtima në vesh), si pasojë e traumës e shprehur në përqindje 3% (treperqind). Llogaritur sipas formulës se Balthazarit, shkalla e invaliditetit psikofizik të paditësit Blerim Selmani është e shprehur në shkallën prej 22.40 (njëzet e dy e katerdhjet perqind). 

Në seancën e shqyrtimi kryesor ekspertet mjekësor të pranishëm në seancë, kanë deklaruar se mbesin prapa mendimit-ekspertizës mjekësore e cila i është dorëzuar gjykatës. Deri te shkalla e invaliditetit e konstatuar sipas ekspertizës mjekësorë për paditësin është ardhur bazuar në ekzaminimin fizik të paditësit dhe shqyrtimit të dokumentacionit mjekësor në shkresat e lëndës. Nga aspekti psikiatrik për paditësin shkalla e invaliditetit është konstatuar prej 20%, kurse nga aspekti fizik është konstatuar shkalla e invaliditetit prej 3%, e bazuar në formulën e Baltazarit mbi llogaritjen e invaliditetit është konstatuar shkalla e përgjithshme e invaliditetit për paditësin 22.40%. Eksperti mjekësor Dr. F. M.-ortoped duke u përgjigjur në pyetjet e gjykatës ka deklaruar se sa  i përket  aspektit fizik lidhur me problemet e paditësit që kanë të bëjnë me dëgjimin, dokumentacioni mjekësor është i vonshëm ku në bazë të raporteve mjekësorë figuron me datën 05.01.2018, ndërsa sa i përket raporteve mjekësorë psikiatri është raporti mjekësor i datës 14.12.2012 e tutje. Ka cekur se në bazë të anamnezës së paditësit është bërë lidhja kauzale që pasojat e mbetura kanë të bëjnë me pjesëmarrjen e paditësit në luftë dhe janë shkaktuar si pasojë të plagëve të cilat paditësi i ka marrë nga mjeti eksploziv. Po ashtu ka shtuar se në mund të bazohemi në raportet mjekësore të cilat janë përmendur edhe në ekspertizën mjekësorë, në aspektin fizik paditësi nga viti 2018 e tutje ka pasur ndryshime sa i përket përkeqësimit të gjendjes, ndërsa sa i përket periudhës paraprake ne mund të bazohemi vetëm në anamnezën e përshkruar nga paditësi dhe dokumentacioni tjetër mjekësor psikiatrik.  

Në nenin 3 paragrafi 1 pika 1.7 të Ligjit Nr. 04/L-054 për Statusin dhe të Drejtat e Dëshmorëve, Invalidëve, Veteranëve, Pjesëtareve të Ushtrisë Çlirimtare të Kosovës, Viktimave Civile dhe Familjeve të tyre është përcaktuar se “1.7. Invalid i luftës së UÇK-së - pjesëmarrësi i UÇK, organizmi i të cilit është dëmtuar mbi 20% për shkak të plagës, lëndimit apo sëmundjes që ka pësuar në luftë, apo si i internuar (i burgosur) në burgjet apo kampet e armikut dhe shtetasi i huaj si veteran i UÇK –së , nga 1997- 1999”. Në vazhdim në nenin 5, par.1 pika 1.2 të këtij ligji është paraparë se “1. Në përputhje  me  njohjen dhe përcaktimin e statusit për kategoritë e dala nga lufta, pensionet e përcaktuara në  këtë ligj janë:1.2.  Pensioni invalidor personal të cilin e realizojnë:  1.2.1. invalidi i UÇK-së; dhe  1.2.2. invalidi civil i luftës, në përputhje me kushtet dhe kriteret  e përcaktuara në këtë ligj”. Në vazhdim në nenin 9 par.1 pika 1.1 të këtij ligj përcaktohet se “ 1. Invalidët e UÇK-së, sipas kushteve dhe kritereve të përcaktuara në këtë ligj,  realizojnë  këto të drejta dhe beneficione:  
1.1.  të drejtën në pensionin invalidor personal”. Në nenin 10 paragrafët 1 deri në 4, po të ligjit të njëjtë është parashikuar se “1. Me qëllim të realizimit të të drejtave dhe beneficioneve, në përputhje me shkallën e invaliditetit dhe përqindjen e përcaktuar të dëmtimit trupor, invalidët e UÇK-së ndahen në tetë (8) grupe:  
1.1.  Grupi I - invalidët me  81% deri 100% të dëmtimit trupor;  
1.2.  Grupi II - invalidët me 71% deri 80% të dëmtimit trupor;  
1.3.  Grupi III - invalidët me 61% deri 70%  të dëmtimit trupor;  
1.4.  Grupi IV - invalidët me 51% deri 60%  të dëmtimit trupor;  
1.5.  Grupi V - invalidët me 41% deri 50%  të dëmtimit trupor;  
1.6.  Grupi VI - invalidët me 31% deri 40%  të dëmtimit trupor;  
1.7.  Grupi VII - invalidët me 20 % deri 30 % të dëmtimit trupor;   
1.8. Grupi VIII - invalidët me 10% deri 19% të dëmtimit trupor.  
2. Vlerësimin mjekësor për shkallën e invaliditetit sipas paragrafit 1. të këtij neni, e bëjnë komisionet mjekësore të Ministrisë, fillimisht në Shkallë të parë me mundësi të ankimit edhe në Shkallën e dytë.  
3. Baza e pensionit invalidor personal caktohet sipas Shtojcës 1 të këtij ligji dhe të parashikuara me Ligjin Vjetor të Buxhetit të vitit 2011.  
4.  Invalidi i UÇK-së me shkallë invaliditeti 10 deri 19% nuk e gëzon pensionin invalidor personal”. Në nenin 16 paragrafët 1 dhe 2 të këtij ligji thuhet se “ 1. Të drejtat e përcaktuara me këtë ligj përmes kërkesës në formë të shkruar, i realizojnë qytetarët e Kosovës dhe shtetasit e huaj të cilët e kanë fituar statusin e kategorive përkatëse të përcaktuara me këtë ligj.   2. Për realizimin e së drejtës në pension, sipas dispozitave të këtij ligji, aplikuesi e paraqet kërkesën në Zyrën Rajonale të Departamentit të Ministrisë për Familjet e Dëshmorëve, Invalidët e Luftës dhe viktimat civile të luftës”.

Pas analizimit dhe vlerësimit të provave të cilat janë cekur më lartë, gjykata erdhi në përfundim se kërkesëpadia e paditësit është e bazuar në ligj dhe fakte. Nga provat e administruara gjatë kësaj procedure gjyqësore të konfliktit administrativ siç janë; Certifikata e lëshuar për paditësin për statusin Veteran-Invalid i Luftës së UÇK-së me nr. protokolli i/5444 e datës 06.04.2016, me të cilën paditësit iu është njohur statusi Veteran-Invalid i Luftës së UÇK-së, Raportet mjekësore për paditësin të cilat gjenden në shkresat e lëndës, Formulari për aplikim në Skemën e pensioneve të datës 12.01.2018, e në veçanti Ekspertiza mjekësore për paditësin e datës 25.03.2024, të cilës gjykata ia fali besimin në tërësi, për shkak se, të njëjtën e cilësoi si ekspertizë profesionale, të arritura sipas vëllimit të përcaktuar, për vërtetimin e fakteve vendimtare me rëndësi në këtë konflikt administrativ, dhe shkresave dhe provave të tjera të lëndës, gjykata erdh në përfundim se paditësi i plotëson kushtet ligjore nga neni 10 paragrafi 1, pika 1.7, Grupi VII - invalidët me 20 % deri 30 % të dëmtimit trupor; të Ligjit Nr. 04/L-054 për Statusin dhe të Drejtat e Dëshmorëve, Invalidëve, Veteranëve, Pjesëtareve të Ushtrisë Çlirimtare të Kosovës, Viktimave Civile dhe Familjeve të tyre dhe të UA nr.08/2012 për Vlerësimin dhe Ekzaminimin e Shkallës së Invaliditetit të Invalidit të Luftës së Ushtrisë Çlirimtare të Kosovës, për të qenë përfitues i pensionit invalidor.

Gjykata vlerëson se paditura në procedurën që i ka paraprirë nxjerrjes së aktit administrativ të kontestuar, pra vendimit të shkallës së parë të paditurës me nr. 01-01/8389 të datës 13.11.2018 , por edhe me rastin e nxjerrjes së vendimit të kontestuar  me nr. lëndës 01-01/8389 i datës 06.05.2019, nuk ka vepruar sipas rregullave të procedurës dhe nuk e ka vërtetuar drejt gjendjen faktike, sepse siç shihet nga formulari për invalidët e luftës së UÇK-së i paditësit me numër të lëndës 01-01/8389 i datës 12.01.2018, Komisioni Mjekësor i të paditurës në shkallë të parë me datë 10.10.2018, por edhe në shkallë të dytë me datë 25.04.2019, tek përqindja e invaliditetit për paditësin ka përcaktuar përqindjen e invaliditetit prej 5.00%, mirëpo ky komision nuk ka sqaruar se si ka ardhur deri tek kjo shkallë e invaliditetit, cilën metodologji mjekësore e ka përdorur, nuk ka sqaruar nëse paditësit i është bërë ekzaminimi i drejtpërdrejt dhe cili dokumentacion mjekësor është shqyrtuar, ashtu siç parashihet me dispozitat e nenit 4 par.1.2 të UA nr.08/2012 për Vlerësimin dhe Ekzaminimin e Shkallës së Invaliditetit të Invalidit të Luftës së Ushtrisë Çlirimtare të Kosovës, ku është përcaktuar se “Komisioni Mjekësor pas shqyrtimit të dokumentacionit mjekësor dhe shikimit të palës, në shkallë të parë sipas nevojës edhe në shkallë të dytë, e nxjerr konstatimin përkatës për shkallën e invaliditetit”.

[bookmark: _GoBack]Gjykata konstaton se nga ekspertiza mjekësore e mjekëve specialist Dr.F. M.-Ortoped, Dr. Rr. M.-Kirurg i përgjithshëm dhe J. Z.-Psikiatër, është vërtetuar se paditësi ka shkallë të invaliditetit prej 22.40%, si pasoj e lëndimeve trupore të pësuar gjatë luftës në Kosovë nga armët eksplozive dhe pasojat e mbetura. Sipas ekspertizës mjekësore është konstatuar se çrregullimet fizike të paditësit janë të natyrës traumatike dhe degjenerative dhe invaliditetit nga këto çrregullime është në prej 3%, kurse nga aspekti psikiatrik për paditësin shkalla e invaliditetit është konstatuar prej 20%, për shkak të simptomave aktive të vazhdueshme të përcjellura me komorbiditet edhe me çrregullime tjera psikike së paku dy vite dhe dëmtim të theksuar të funksionimit social, profesional dhe familjar, e bazuar në formulën e Baltazarit mbi llogaritjen e invaliditetit është konstatuar shkalla e përgjithshme e invaliditetit për paditësin 22.40%. Prandaj gjykata vlerëson se kësaj ekspertize duhet ti falet besimi në këtë procedurë gjyqësore të konfliktit administrativ në raport me vlerësimet e komisionit mjekësor të paditurës, sepse ekspertiza mjekësore e nxjerr si provë në këtë procedurë gjyqësore është e kompletuar, e njëjta konstatimet e saja i ka nxjerr bazuar në gjithë dokumentacionin mjekësor të paditësit, ekzaminimin fizik të paditësit, dhe se kjo ekspertizë ka sqaruar edhe metodologjinë shkencore e cila është aplikuar me rastin e dhënies së mendimit dhe konstatimit profesionale për paditësin. 

Prandaj gjykata në dritën e dispozitave ligjore të lartcekura dhe faktit se me ekspertizë mjekësore të kryer nga tre mjekë specialist në këtë procedurë gjyqësore është vërtetuar se paditësi ka shkallë të invaliditetit prej 22.40%, invaliditeti ky i cili është shkaktuar si rezultat i lëndimeve trupore të pësuara gjatë luftës në Kosovë nga armët eksplozive dhe pasojat e mbetura, gjykata në dispozitivin I të aktgjykimit e aprovoj kërkesëpadinë e paditësit, në dispozitivin II e anuloj vendimin me nr. të lëndës 01-01/8389 i datës 06.05.2019 të Ministrisë së Punës dhe Mirëqenies Sociale-Departamenti për Familjet e Dëshmorëve, Invalidëve të Luftës dhe Viktimave Civile dhe paditësit i njohu të drejtën në pension nga skema Invalid i Luftës së UÇK-së të grupit të VII të invalidëve me 20-30% të dëmtimit trupor, nga data e parashtrimit të kërkesës tek e paditura 12.01.2018, e deri në ekzistimin e kushteve ligjore për njohjen e këtij pensioni, kurse në dispozitivin III të aktgjykimit e detyroj të paditurën që paditësit t’ia kompensoj në mënyrë retroaktive shumën me nga 180€ në muaj nga data 12.01.2018 e deri me datë 31.12.2018, sa ka qenë lartësi i këtij pensioni për këtë kategori deri me datë 31.12.2017, sipas Shtojcës së ligjit nr.04/L-054 për Statusin dhe të Drejtat e Dëshmorëve, Invalidëve, Veteranëve, Pjesëtarëve të Ushtrisë Çlirimtare të Kosovës, Viktimave Civile dhe Familjeve të tyre, kurse nga data 01.01.2019, e deri në ditën e nxjerrjes së këtij aktgjykimit 16.05.2024 t’ia paguaj shumën mujore prej 225€, në emër të pensionit të skemës Invalid i Luftës së UÇK-së, sa është lartësi e këtij pensioni nga data 01.01.2019, si dhe për të ardhmen t’ia paguaj paditësit shumën e aplikuar për këtë lloj pensioni, për çdo muaj deri në ekzistimin e kushteve ligjore, sipas precizimit të kërkesëpadisë së paditësit.

Në vlerësimin e tërësishëm të çështjes gjykata vlerëson se paditësit i takon njohja e të drejtës në pension nga skema Invalid i Luftës nga data 12.01.2018, kur paditësi ka ushtruar kërkesë për njohjen e kësaj të drejte, pasi që edhe në vështrim të dispozitës ligjore nga neni 16 i Ligjit Nr. 04/L-054 për Statusin dhe të Drejtat e Dëshmorëve, Invalidëve, Veteranëve, Pjesëtareve të Ushtrisë Çlirimtare të Kosovës, Viktimave Civile, kjo e drejtë lidhet me kërkesën e aplikuesit dhe me shkallën e invaliditetit të aplikuesit të konstatuar nga mjekët specialist prej 22.40%, aq sa është e nevojshme që paditësi të bënë pjesë në grupin e invalidëve nga neni 10 paragrafi 1 pika 1.7 të Ligjit Nr. 04/L-054 dhe ta gëzoj të drejtën në pensionin invalidor personal. Gjykata ri thekson se ky lloj pensioni në bazë të këtij ligji, ju takon pjesëmarrësve të UÇK-së, organizmi i të cilit është dëmtuar mbi 20% për shkak të plagës, lëndimit apo sëmundjes që ka pësuar në luftë, apo si i internuar (i burgosur) në burgjet apo kampet e armikut dhe shtetasi i huaj si veteran i UÇK-së, nga 1997- 1999, dhe nuk ka të bëjë me invaliditet apo lëndime tjera të mëvonshme, ku mund të ndryshoj edhe shkalla e invaliditetit me kalimin e kohës, me rastin e rivlerësimit nga ana e komisionit mjekësor tek e paditura.

Gjykata i ka vlerësuar deklarimet dhe provat tjera materiale të cilat gjenden në shkresat e lëndës, por erdhi në përfundim se të njëjtat janë pa ndikim në vendosjen ndryshe të kësaj çështje juridike administrative.

Vendimin që secila palë t’i bartë shpenzimet e procedurës, gjykata e ka mbështetur në dispozitat e nenit 64 të LKA-së nr.03/L-202 për Konfliktet Administrative.

Nga sa u parashtrua më lartë, gjykata në pajtim me dispozitat ligjore të nenit 46 par.2, 4 dhe 5 të LKA-së, ka vendosur si në dispozitiv të këtij aktgjykimi.

GJYKATA THEMELORE NË PRISHTINË
Departamenti për Çështje Administrative
       A.nr.1480/2019, datë 16.05.2024
	
                                                                                                                     G j y q t a r i 
                                                                                                                            Rexhep Gashi

      		                                                                                             ___________		                                                         
KËSHILLË JURIDIKE:
Kundër këtij aktgjykimi është e lejuar ankesa, në afat prej 15 ditësh nga marrja e të njëjtit, në Gjykatën e Apelit në Prishtinë, përmes kësaj Gjykate.

